         Mitral stenozda auskultativ mənzərə.
    Ürəyin auskultasiyası zamanı mitral stenoza xas olan səciyyəvi dəyişikliklər aşkar edilir. Buna auskultasiya zamanı təyin edilən I tonun güclənməsi, diastolik küy, mitral qapağın açılma tonu aiddir. Güclənmiş I ton yarımçıq dolmuş sol mədəciyin sürətlə yığılması səbəbindən meydana çıxır. Sol mədəciyə az miqdarda qan daxil olduğu üçün, onun yığılması tez və sürətlə baş verir, zirvədə I ton uca, çırpılan olur. Zirvədə II tondan sonra əlavə - mitral qapağın açılma tonunu da eşitmək mümkün olur. Mitral qapağın açılma tonu diastolanın əvvəlində sərləşmiş mitral qapaq taylarının sürətli hərəkəti ilə izah edilir. Güclü I ton, II ton və mitral qapağın açılma tonu mitral stenoz üçün səciyyəvi olan “bildirçin ritmi” adlanan melodiyanın yaranmasına səbəb olur. Kiçik qan dövranında təzyiq yüksəldikdə ağciyər arteriyası üzərində II tonun aksenti meydana çıxır.
     Mitral stenoz zamanı sistola fazasında sol qulaqcıqdan sol mədəciyə qan cərəyanı boyunca daralma mövcud olduğundan diastolik küyün olması səciyyəvidir. Bu küy mitral qapağın açılma tonundan bilavasitə sonra əmələ gələ bilər. Daralma həddən artıq olduqda bütün diastolanı əhatə edən və presistola dövründə güclənən küy eşidilir. Diastolanın başlanğıcında (protodiastolada) küy “sol qulaqcıq-sol mədəcik” qradiyentinin (təzyiqlər fərqinin) həddən artıq olması səbəbindən mitral dəlikdən güclənmiş qan cərəyanı ilə keçməsi nəticəsində, diastolanın sonunda isə sol qulaqcığın fəal sistolası nəticəsində meydana çıxır.
     Səyirici aritmiya inkişaf etdikdə və bu səbəbdən qulaqcıqların fəal sistolası baş verməsi səbəbindən presistolik küy itə bilər. Mitral stenoz zamanı diastolik küy bütün diastola dövründə dinlənilə bilər və sistoladan əvvəl güclənərək I çırpılan tonla bilavasitə qovuşa bilər. Daralma çox da əhəmiyyətli olmadıqda küyün yalnız diastolanın başlanğıcında (protodiastolik) və ya onun sonunda (presistolik) olması səciyyəvidir.
  “Mitral musiqi (melodiya)” ürəyin zirvəsi üzərində daha yaxşı eşidilir. Səs əlamətləri xəstənin sol böyrü üstə uzanmış vəziyyətində nəfəs vermə fazasında tənəffüsü saxladıqda əhəmiyyətli dərəcədə güclənir. Nəzərə almaq lazımdır ki, bu zaman səsin episentri (mərkəzi) lateral olaraq yerini dəyişir, bu səbəbdən onun daha uca səslənən nahiyəsini axtarmaq lazımdır, bu halda yalnız auskultasiya nahiyələri ilə kifayətlənmək lazım deyil. Mitral dəlikdən qan cərəyanı sürətləndikdə diastolik küy güclənir və buna xüsusi üsullarla (aşağı ətrafları yuxarı qaldırmaqla və ya fiziki yüklənmə ilə ürəyə qayıdan qanın bir qədər artırılması ilə) nail olmaq mümkündür. Nitroqliserin qəbulu və ya amilnitrilə nəfəs alma diastolik küyün güclənməsinə səbəb olur çünki, bu preparatlar ağciyər arteriolalarının spazmını (daralmasını) azaldaraq sol qulaqcığa daxil olan qanın artmasına səbəb olur.
    Diastolik küyün ürəyin zirvəsi üzərində palpasiya vasitəsilə təyin edilən ekvivalenti mövcuddur ki, bu “pişik mırıltısı” və ya döş qəfəsinin ön divarının diastolik titrəməsidir.
   Ağciyər arteriyası kötüyünün auskultasiyası zamanı II tonun aksenti, bəzən onun haçalanması təyin edilir ki, bu kiçik qan dövranında hipertenziya və aorta ilə ağciyər arteriyasının aypara qapaqlarının müxtəlif vaxtda qapanması ilə əlaqədardır. Bəzən ağciyər arteriyası nöqtəsində diastolik küy (Qrehem-Still küyü) eşidilir ki, bu kiçik qan dövranında hipertenziyanın olması və ağciyər arteriyasının mənfəzinin genişlənməsi ilə əlaqədar onun qapaqlarınn nisbi çatışmazlığı səbəbindən meydana çıxır. Bir çox hallarda ürəyin zirvəsində eşidilən sistolik küy onu müşayiət edən mitral qapaq çatışmazlığı ilə, ürıyin mitral kütlüyü nahiyəsində döş sümüyünün sol kənarında eşidilən sistolik küy isə üçtaylı qapağın çatışmazlığı ilə əlaqədar meydana çıxır. 

